
Իրավական ակտի ընդունման անհրաժեշտությունը. 
 Նախագծով նախատեսվում է անհետաձգելի համարել Վանաձորում ՈՒԵՖԱ ստանդարտներով ֆուտբոլի մարզադաշտի կառուցման/վերակառուցման համար անհրաժեշտ նախագծանախահաշվային փաստաթղթերի մշակման ծառայության գնման պահանջը և այդ նպատակով գնումների գործընթացը կազմակերպել «հրատապ մեկ անձից» գնման ընթացակարգով։ Նշվածի անհրաժեշտությունն ելնում է այն հանգամանքից, որ 2029թ.–ին նախատեսվում է Հայաստանում անցկացնել ֆուտբոլի աշխարհի երիտասարդական առաջնությունը։ 

Ընթացիկ իրավիճակը և խնդիրները.
2029թ.–ին Հայաստանում նախատեսվում է անցկացնել ֆուտբոլի աշխարհի երիտասարդական առաջնությունը։ Այս նպատակով Հայաստանի և Վրաստանի ֆուտբոլի ֆեդերացիաները համատեղ հայտ են ներկայացրել և ՈՒԵՖԱ-ն հաստատել է, որ Եվրոպական ասոցիացիաներից աջակցում են մեր հայտը։ Այնուամենայնիվ, հայտի վերջնական հաստատման համար անհրաժեշտ է նաև բավարարել այն պայմանները, որոնք անհրաժեշտ են երկրում նման առաջնություն անցկացնելու համար։ Հիմնական պայմանը, իհարկե, ՈՒԵՖԱ 4 կատեգորիայի  մարզադաշտ ունենալն է։
Նման մարզադաշտների առկայությունը Հայաստանում ՀՀ ԿԳՄՍ նախարարության կողմից նախատեսվել և ամրագրվել է նաև ՀՀ կառավարության 2023 թվականի դեկտեմբերի 7-ի «Հայաստանի Հանրապետության ֆիզիկական կուլտուրայի և սպորտի ոլորտների 2024-2030 թվականների ռազմավարությունը և ռազմավարության գործողությունների պլանը հաստատելու մասին» N 2145 որոշմամբ։ Այսպես, որոշման հավելված N 2-ով հաստատված գործողությունների պլանի մասնավոր նպատակ 2.5-ի գործողություն 6-ով սահմանվել է ՀՀ 3 մարզադաշտերի կառուցման (այդ թվում` 1-ը ազգային) պահանջը: Երեք մարզադաշտերից 2-ը նախատեսվում է կառուցել առնվազն 10000 նստատեղով, իսկ 1-ը՝ ազգայինը, 35000 նստատեղով։ Ազգային մարզադաշտը կառուցվելու է «Ակադեմիական քաղաք» ծրագրի շրջանակներում։ 10000-ոց մարզադաշտերից մեկի համար, երկարատև բանակցությունների և ուսումնասիրությունների արդյունքում, ընտրվել է Վանաձոր քաղաքը, որտեղ արդեն առկա է հին չշահագործվող մարզադաշտ՝ 3000 նստատեղով։  Որոշվել է առկա մարզադաշտը վերակառուցել, կառուցել նոր նստատեղերի հատվածը։
Վերակառուցվող/կառուցվող մարզադաշտի առկա և նախատեսվող հիմնական բնութագրիչներն են․
	ԲՆՈՒԹԱԳՐԻՉԸ
	ԱՌԿԱ ՊԱՅՄԱՆԸ
	ՆԱԽԱՏԵՍՎՈՂ ՊԱՅՄԱՆԸ

	Հողամաս
	2.68 հա
	2.68 հա

	Նստատեղեր
	3000
	11000

	ՈՒԵՖԱ կատեգորիա
	ՈՒԵՖԱ 2 կատեգորիա
	ՈՒԵՖԱ 4 կատեգորիա



Հաշվի առնելով, որ մարզադաշտը պետք է կառուցվի/վերակառուցվի այնպես, որ ստանա ՈՒԵՖԱ 4 կատեգորից, որպեսզի այդտեղ հնարավոր լինի անցկացնել ֆուտբոլի աշխարհի 2029 թ. երիտասարդական առաջնությունը՝ նախագծանախահաշվային փաստաթղթերի մշակումը որոշվել է վստահել միջազգային փորձ ունեցող, նման մարզադաշտեր արդեն նախագծած և կառուցած օտարերկրյա ընկերություններին։ Այդ նպատակով ՀՀ ԿԳՄՍ նախարարությունն ստացել է երկու գնային առաջարկ՝ “The stadium Consultancy B.V.” և “VenueEra Holding LLC” ընկերություններից։ Երկու ընկերությունների հետ էլ նախարարությունն ունեցել է բանավոր և գրավոր բանակցություններ և, քանի որ բովանդակային մասով երկուսի առաջարկներն էլ նույնն էին, Նախարարությունը որպես նախագծող ընտրել է նվազագույն գնային առաջակ ներկայացրած ընկերությունը։ Այն է «ՎենյուԷրա Հոլդինգ» ՍՊԸ–ն (այսուհետ՝ Նախագծող)։
Նախագծողի կողմից առաջարկվել է սկզբնական 612,000.0 եվրո գնային առաջարկ, որը զեղչվել է մինչև 593,040.0 եվրո, որից 98,840.0 եվրոն՝ ծրագրի նախապատրաստման համար, իսկ 494,200.0 եվրոն՝ նախագծման համար։ Միաժամանակ, Նախագծողի կողմից առաջարկվել է հավելյալ զեղչ 15,480.0 եվրոյի չափով այն դեպքում, եթե սկզբնական ֆինանսավորումը (կանխավճարը) կազմի 40%: Նախագծման ամբողջ գործընթացը նախատեսվում է իրականացնել 8 ամսում։ Հաշվի առնելով, որ նախագիծն ենթակա է թե՛ պարզ քաղաքաշինական, թե պետական համալիր փորձաքննության՝ շինարարական աշխատանքները հնաարվոր կլինի մեկնարկել լավագույն դեպքում 2026թ-ի հունիսի կեսերին։ Համաձայն երկու ընկերություններից ստացված առաջարկների՝  շինարարությունը կտևի 24 ամիս։ Այս ամենը վերլուծվում է այն հաշվարկով, եթե նախագծի համար մրցույթ չհայտարարվի, այլ խնայելով ժամանակը, պայմանագիրը կնքվի «Հրատապ մեկ անձից» գնման ընթացակարգով։ Նշված ընթացակարգի ընտրության մյուս կարևոր հիմնավորումն այն է, որ նման մասշտաբի նախագծերի իրականացման գործընթացում անհրաժեշտություն է ներգրավել այն մասնագետներին, որոնք արդեն ունեն համապատասխան օբյեկտների մասով  միջազգային փորձ։ Այսպես, ընտրված «ՎենյուԷրա Հոլդինգ» ՍՊԸ–ի նախագծերից են Հունգարիայի մայրաքաղաք Բուդապեշտի Պուշկաշ Արենա ֆուտբոլային մարզադաշտը, որտեղ անցկացվել են Եվրո 2020-ի խմբային փուլի երեք և 1/8 եզրափակիչ մեկ հանդիպումները, Սաուդյան Արաբիայի «Քինգ Աբդուլա Սպորտս Սիթի» մարզադաշտը, որտեղ անցկացվել է 2023 թվականի աշխարհի ակումբային առաջնությունը, Սանկտ Պետերբուրգի «Գազպրոմ Արենա» մարզադաշտը, որտեղ 2018թ-ին անցկացվել է  ՖԻՖԱ Աշխարհի 21-րդ առաջնությունը։ Նման միջազգային փորձը կարևոր է, քանի որ Վանաձորի մարզադաշտը պետք է կառուցվի/վերակառուցվի այնպես, որպեսզի հնարավոր լինի ՈՒԵՖԱ 4 կատեգորիա։ Դա կապահովի գլխավոր նախապայմանը՝ Հայաստանում ֆուտբոլի աշխարհի 2029 թ. երիտասարդական առաջնությունն անկացնելու հայտի հաստատման համար։

Կարգավորման նպատակը և բնույթը.
Նախագծի ընդունմամբ հնարավորություն կստեղծվի սահմանված ժամկետներում և պատշաճ կերպով իրականացնել Վանաձորում ՈՒԵՖԱ ստանդարտներով ֆուտբոլի մարզադաշտի կառուցման/վերակառուցման ծրագիրը։

Նախագծի մշակման գործընթացում ներգրավված ինստիտուտները և անձինք.
ՀՀ կրթության, գիտության, մշակույթի և սպորտի նախարարության մասնագետները: 

Իրավական ակտի կիրարկման դեպքում ակնկալվող արդյունքը. 
Որոշման ընդունման արդյունքում հնարավոր կլինի հրատապ կարգով մեկնարկել Վանաձորում ՈՒԵՖԱ ստանդարտներով ֆուտբոլի մարզադաշտի կառուցման/վերակառուցման նախագծանախահաշվային փաստաթղթերի մշակումը՝ երաշխավորելով ծրագրի ավարտը մինչև 2029 թվականի հունվարը՝ Հայաստանում  կայանալիք ֆուտբոլի աշխարհի 2029 թ. երիտասարդական առաջնությանն ընդառաջ:
Իրավական ակտի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման անհրաժեշտություն.
«Վանաձորում ՈՒԵՖԱ ստանդարտներով ֆուտբոլի մարզադաշտի կառուցման/վերակառուցման համար անհրաժեշտ նախագծանախահաշվային փաստաթղթերի մշակման ծառայության գնման պահանջը անհետաձգելի համարելու և այդ նպատակով գնման գործընթացը «Հրատապ մեկ անձից» գնման ընթացակարգով կազմակերպելու առաջարկին համաձայնություն տալու մասին» Հայաստանի Հանրապետության կառավարության որոշման ընդունման կապակցությամբ Հայաստանի Հանրապետության 2025թ-ի պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի առաջանում:
Ծախսերի կատարման համար ՀՀ 2025թ-ի պետական բյուջեով, ինչպես նաև 2026-2028թթ-ի միջնաժամկետ ծախսային ծրագրով (1163 ծրագրի 32006 միջոցառում) համապատասխան տողով գումարը նախատեսված է՝ ՀՀ ԿԳՄՍ նախարարությանը հատկացված ընդհանուր չափաքանակի շրջանակներում։
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Նախագիծը բխում է ՀՀ կառավարության 18.11.2021թ. N 1902-Լ որոշմամբ հաստատված ՀՀ կառավարության 2021-2026 թվականների գործունեության միջոցառումների ծրագրի.
· 49-րդ կետի 49.3-րդ ենթակետից՝ «Մարզական նշանակության կառույցների կառուցում և վերանորոգում»:
[bookmark: _GoBack]Նախագիծը բխում է նաև ՀՀ կառավարության 2023 թվականի դեկտեմբերի 7-ի «Հայաստանի Հանրապետության ֆիզիկական կուլտուրայի և սպորտի ոլորտների 2024-2030 թվականների ռազմավարությունը և ռազմավարության գործողությունների պլանը հաստատելու մասին» N 2145 որոշման հավելված N 2-ով հաստատված գործողությունների պլանի մասնավոր նպատակ 2.5-ի գործողություն 6-ից, այն է՝ ՀՀ 3 մարզադաշտերի կառուցում, այդ թվում 1-ը ազգային։

Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն.
1. Այլ իրավական ակտերում փոփոխությունների և/կամ լրացումների անհրաժեշտությունը.
Չի առաջացնում:
2. Միջազգային պայմանագրերով ստանձնած պարտավորությունների հետ համապատասխանությունը.
Համապատասխանում է:

Այլ տեղեկություններ.
Չկան:

